
TAO TEH KING.








jang dengen tida bergoelet, bertreak, memanggil, bisa bikin segala apa djadi toendoek, mengarti dan dateng padanja. Natuur poenja sifat selaloe mengalah, tapi bisa menaloekin samoea. Zonder bersoeara ia lahirken segala apa jang ada di moeka boemi, dimana sasoeatoe machloek dan benda jang tertjipta aken moesna dan balik kombali pada atsalnja, itoe sari kahidoepan jang memegang kakoeasa'an dan mengatoer segala apa dengen diam-diam, tida banjak riboet, tetapi pakerdja'annja selaloe beres, tetep dan tida bisa dirobah atawa dibantah. Maka maskipoen sekalian machloek di moeka boemi ada diberi kamerdika'an penoeh aken berlakoe menoeroet soekanja sendiri, tida perna dihalangin atawa ditjegah, iaorang samoea poen tida bisa terlolos dari itoe djaring jang dipasang oleh Natuur, tida bisa lari ka loear dari lingkoengannja itoe Wet Toehan atawa Kabeneran. Dan dari sebab saorang jang oendjoek kagagahan dan kagalakan di loear, di moeka orang banjak, ada berlakoe jang bertentangan dengen Tao, maka dengen sendirinja ia nanti kelanggar bintjana, lantaran sasoeatoe perboeatan selaloe mendatengken Karma beroepa pembalesan jang satimpal. (Ajat 6-10).

